
ABSTRACT Kapansin-pansin sa mga kabaong ng Banton ang mga

reptilyang dekorasyon na infrikadong nakaukit sa magkabilang
dulo ng mga takip nito. Ginawa ang mga artipak na ito noong
ika-12 hanggang 16 dantaon [Evangelista 1966] sa pulo ng
Banton, Romblon. Pinaglagakan ang mga ito ng mga kalansay
mula sa sekundaryang pagliibing at inilagay sa yungib ng
Guyangan kung saan ito nadiskubre at kinolekta noong 1966.
Layunin ng pagsasaliksik na ito na malaman ang kahalagahan
at kahulugan ng reptilyang imahe na makikita sa mga
kabaong sa paniniwala ng mga sinaunang Bantoanon sa
paglilibing. Nilalayon din na malaman ang katayuan ng mga
inilibing base sa pag-alam ng kahalagahan at lakaos-
paggawang ginugol sa mga kabaong. Gamit ang mga
arkeolohikal, etnograpikal at historikal na datos tungkol sa
paniniwala sa repftilya, napagtanto na kinakatawan ng mga
dekorasyong reptilya ang supernatural na nilalang na
tagapamahala ng kabilang-buhay. Kaakibat ng paniniwalang
ito ang pakikipagtulungan ng repftilya sa mga piling indibidwal
na matataas ang katayuan sa lipunan na siyang may
mahahalagang papel sa lipunan bilang mga pinuno,
mandirigma  at  manggagamot.  Binibigyan ng mga
mahihiwagang nilalang ng supernatural na kakayahan at
kagalingan ang mga taong ito upang maisagawa ang
kanilong mga gawain tulad ng pagsasaka, pamumuno,
pakikidigma, pangangayaw at pakikipagkalakalan na siyang
magbibigay ng kaginhawaan sa kanilang pamayanan. Sila rin
ang mga taong kakikitaan ng mga imahe ng reptilya bilang
palamuti sa kanilang mga kagamitan tulad lamang ng




bangka, tatu, kris at kalasag. Iminumungkahi rin na ang mga
taong ito ang siyang may kultural na karapatan na ilibing sa
mga kabaong na may reptilyang dekorasyon dahil sa kanilang
katayuan sa lipunan. Sila rin ang may pang-ekonomiyang
kakayahan na makakuha o makapagpaggawa ng kabaong
na gawa sa matigas na kahoy na mulawin o molave. Lumabas
sa pagsasaliksik tungkol sa paniniwala sa  paglilibing,
napagtanto na kinatawan ng bangka ang kabaong na siyang
sasakyan ng patay papunta sa kabilang buhay. Napatunayan
na may paniniwala na kinakailongang matawid ng patay ang
isang katawang-tubig upang maabot niya ang daigdig ng
mga patay gamit ang kabaong bilang bangka. Bukod dito,
napagtanto rin na may pagkakahawig ang disenyo ng
kabaong at bangka. Parehong inukab mula sa kahoy ang
dalawa. Magkahalintulad na mas malapad ang isang bahagi
ng kabaong at bangka kumpara sa kabilang bahagi nito. May
mga pagkakatulad rin ang ilan sa mga bahagi ng mga ito
tulad lamang ng atip at tambuko. Napatunayan din na ang
pagliibing sa kabaong ay may kinaloman sa mataas na
katayuan ng patay kaugnay ng paggamit din ng repftilyang
imahe sa kagamitan.

